
GOUVÈNÈ HOCHUL ANONSE AKSYON ETA A POU REZOUD RATMAN CHOFÈ 
BIS LEKÒL  

  
Eta a ap lanse aksyon sansibilizasyon pou plis pase 550,000 moun ki gen lisans 

chofè komèsyal nan Eta New York  
  

Gouvènè a bay lòd pou Ajans Eta yo itilize apwòch kreyatif pou sipòte lekòl yo  
  

Rekritman chofè yo ak ekspansyon sit tès pou lisans chofè komèsyal  
  
Gouvènè Kathy Hochul te anonse jodi a yon plan ant plizyè ajans pou rezoud ratman 
chofè bis lekòl ki afekte lekòl yo nan eta a. Plan an gen ladan mezi akoutèm pou retire 
obstak yo ak rekrite moun ki gen lisans chofè komèsyal tradisyonèl ak pa tradisyonèl 
yo, agrandi opòtinite tès pou CDL (Lisans Chofè Komèsyal) ak amelyore pwosesis ki 
fèt pou pèmèt gen plis chofè nan bis lekòl yo. Anplis de sa, Eta New York ap lanse 
aksyon sansibilizasyon pou plis pase 550,000 moun ki gen lisans CDL nan Eta New 
York.  
  
Mezi alontèm yo gen ladan chanjman pou abòde zafè fòmasyon ak lisans chofè yo, 
ansanm ak rekritman ki pi laj nan pwofesyon chofè bis la.  
  
"Lekòl nou yo ak responsab sante piblik yo te deplase montay pou asire timoun nou yo 
resevwa yon edikasyon an pèsòn ane sa a, epi nou p ap kite anyen pase pou asire 
lekòl yo jwenn sèvis bis apwopriye pou mennen elèv yo ale ak tounen lekòl", Gouvènè 
Hochul te deklare. "Pandan ratman chofè bis lekòl yo se pa yon bagay ki sèlman rive 
nan Eta New York, mwen bay ajans yo nan eta lòd pou itilize apwòch kreyatif ak itilize 
tout zouti ki a dispozisyon yo pou ede distri yo ke ratman chofè bis la afekte pou nou 
kapab menen otan bis chofè kalifye posib ak osit vit posib".  
  
Gouvènè Hochul te bay ajans yo nan eta a lòd pou itilize yon efò rekritman ant plizyè 
òganizasyon pou konvenk chofè CDL yo pou tounen chofè bis lekòl. Chofè ki enterese 
yo ap reponn kesyonè epi y ap pataje enfòmasyon yo ak distri lekòl lokal yo k ap 
chèche chofè. Lekòl yo kapab travay avèk lis sa yo pou rekrite chofè ki enterse nan 
zòn yo an. Anplis de sa, eta a pral sible chofè ki aktyèlman nan chomaj yo atravè 
Depatman Travay la. Eta a pral travay tou avèk patnè yo nan lapolis, ponpye, militè ak 
lòt òganizasyon ki te fòme chofè pou jwenn plis moun ki enterese tounen chofè bis 
lekòl.  
  



Sila yo ki enterese jwenn yon Lisans Chofè Komèsyal kapab jwenn enfòmasyon isit la.  
  
Anplis de sa, DMV (Depatman Veyikil a Motè) ap amelyore ak akselere pwosesis pou 
achèvman CDL nan retire peryòd atant 14 jou ant tès pèmi ak tès sou wout la yo. 
Atravè koperasyon amelyore avèk DVM konte a jere yo, eta a pral ede ogmante tou 
kapasite pou administre egzamen ekri yo ak tès sou wout yo.  
  
Eta a ap ouvri nouvo sit Tès Chofè CDL nan fè patenarya avèk SUNY, Otorite 
Thruway, New York Racing Association ak Biwo Sèvis Jeneral yo pou itilize gwo teren 
sou plizyè sit pou tès sou wout la. Pou pèsonèl lekòl la ki aktyèlman gen yon CDL, Eta 
a pral prepare tès akselere pou jwenn yon pèmi pou kondui ti bis ak bis yo 
tanporèman.  
  
Eta a kontinye konvèsasyon yo avèk sila ki enterese yo pou idantifye estrateji alontèm 
ki pral ede rekrite ak kenbe chofè bis lekòl yo. Sa gen ladan chèche antite altènatif ki 
bay lisans epi agrandi patenarya avèk lòt ajans nan eta a pou ede fòme ak rekrite 
chofè.  
  
Eta a ankouraje lekòl yo pou pouswiv fason kreyatif ak inovatè pou ofri yon bann 
avantaj pou chofè bis lekòl yo ki pa te konsidere anvan sa. Sa gen ladan siyen kontra 
ak bonis pou retansyon, plis avantaj pou chofè ak lòt opsyon pou rekrite chofè nan yon 
mache ki konpetitif nan peyi a. Lekòl yo kapab itilize fon federal pou bay avantaj sa yo. 
Anpil distri lekòl resevwa yon gwo pousantaj fon sa yo nan ranbousman nan men eta a 
epi nan yon pozisyon pou ofri plis peman konpetitif san yo pa absòbe tout depans lan 
nan nivo lokal.  

